
GLOBAL MOLIYAVIY 
MARKAZLARNI BAHOLASH 

MEXANIZMI

Sharipova Shaxinabonu Orif qizi
O‘zbekiston Respublikasi Bank-moliya akademiyasi

“Davlat moliyasi va xalqaro moliya” mutaxassisligi magistranti
ORCID: 0009-0002-1544-5005

Annotatsiya: Global moliyaviy markazlarni baholash mexanizmi zamonaviy moliya bozorlarining 
raqobatbardoshligini aniqlash va ularni reytinglash orqali global moliyaviy tizimning rivojlanish 
tendensiyalarini o‘rganishga xizmat qiladi. Bu baholashda eng ko‘p foydalaniladigan tizim – Global 
Financial Centres Index (GFCI) bo‘lib, u moliyaviy markazlarni turli mezonlar asosida tahlil qiladi. 
Baholash jarayonida biznes muhiti, moliyaviy xizmatlarning rivojlanishi, infratuzilma, inson kapitali 
va xalqaro obro‘ kabi omillar inobatga olinadi. Shuningdek, ushbu tizim statistik ma’lumotlar va 
soha mutaxassislarining subyektiv fikrlari asosida shakllantiriladi. GFCI moliyaviy markazlar 
o‘rtasida raqobatni oshiradi, sarmoyalarni jalb qilishda muhim ko‘rsatkich bo‘lib xizmat qiladi va 
global iqtisodiy siyosatga bevosita ta’sir ko‘rsatadi.

Kalit so‘zlar: global moliyaviy markazlar, baholash mexanizmi, GFCI (Global Financial Centres 
Index), moliyaviy raqobatbardoshlik, biznes muhiti, infratuzilma, inson kapitali, moliyaviy xizmatlar 
bozori, reyting tizimi, xalqaro moliya, subyektiv baholash, obyektiv ko‘rsatkichlar, moliyaviy 
barqarorlik.

Abstract: The mechanism for evaluating global financial centres serves to study the development 
trends of the global financial system by determining the competitiveness of modern financial 
markets and compiling their rankings. The most commonly used evaluation system is the Global 
Financial Centres Index (GFCI), which analyses financial centres based on various criteria. 
The evaluation process takes into account such factors as business environment, development 
of financial services, infrastructure, human capital, and international reputation. In addition, this 
system is formed based on statistical data and the subjective opinions of industry experts.GFCI 
contributes to increasing competition among financial centres, serves as an important indicator for 
attracting investment, and influences global economic policy.

Keywords: Global financial centres, evaluation mechanism, GFCI (Global Financial Centres Index), 
financial competitiveness, business environment, infrastructure, human capital, financial services 
market, rating system, international finance, subjective assessment, objective indicators, financial 
stability.

Аннотация: Механизм оценки глобальных финансовых центров служит для изучения 
тенденций развития мировой финансовой системы путём определения конкурентоспособности 
современных финансовых рынков и составления их рейтинга. Наиболее часто используемой 
системой оценки является Глобальный индекс финансовых центров (GFCI), который 
анализирует финансовые центры по различным критериям. В процессе оценки учитываются 
такие факторы, как деловая среда, развитие финансовых услуг, инфраструктура, 
человеческий капитал и международная репутация. Кроме того, эта система формируется на 
основе статистических данных и субъективных мнений специалистов отрасли.

GFCI способствует усилению конкуренции между финансовыми центрами, служит важным 
показателем для привлечения инвестиций и оказывает влияние на глобальную экономическую 
политику.

Ключевые слова: Глобальные финансовые центры, механизм оценки, GFCI (Глобальный 
индекс финансовых центров), финансовая конкурентоспособность, деловая среда, 
инфраструктура, человеческий капитал, рынок финансовых услуг, рейтинговая система, 
международные финансы, субъективная оценка, объективные показатели, финансовая 
стабильность.

K I R I S H
Hozirgi globallashuv davrida moliyaviy resurslarning samarali taqsimlanishi va boshqarilishi 

global iqtisodiy o‘sishning asosiy omillaridan biriga aylangan. Bu jarayonda dunyo miqyosidagi 
yirik moliyaviy markazlar markaziy rol o‘ynaydi. Ular nafaqat kapital bozorlarining faoliyat yuritishini 
ta’minlaydi, balki xalqaro investitsiyalar, bank operatsiyalari, sug‘urta, aktivlarni boshqarish va 
boshqa moliyaviy xizmatlar uchun ham muhim platforma bo‘lib xizmat qiladi. Shu sababli global 
moliyaviy markazlarning samaradorligini tahlil qilish, ularni baholash va reytinglash mexanizmlarini 
ishlab chiqish dolzarb masala hisoblanadi.

Eng ko‘p qo‘llaniladigan baholash tizimlaridan biri – Global Financial Centres Index (GFCI) 
bo‘lib, u moliyaviy markazlarning raqobatbardoshlik darajasini aniqlashda keng qo‘llaniladi. Ushbu 
indeks turli mezonlar asosida moliyaviy markazlarning holatini baholaydi va ularning global moliyaviy 
tizimdagi o‘rnini aniqlab beradi.

M A V Z U G A  O I D  A D A B I Y O T L A R  S H A R H I
GFCI asoschisi, Z/Yen Group rahbari Michael Mainelli va uning hamkasblari tomonidan ishlab 

chiqilgan Global Financial Centres Index (GFCI) baholash tizimi bugungi kunda global moliyaviy 
markazlarni aniqlashda yetakchi o‘rinni egallaydi. Ularning fikricha, moliyaviy markazlarning o‘sishi 
quyidagi besh asosiy omilga bog‘liq: biznes muhiti, inson kapitali, infratuzilma, rivojlangan moliyaviy 
sektor va xalqaro obro‘. Ular subyektiv fikrlar (ekspert so‘rovlari) va obyektiv statistik ma’lumotlar 
kombinatsiyasi orqali balansli baholashga erishishni taklif etadi [1].

Iqtisodchi Richard Florida global moliyaviy markazlarning muvaffaqiyatini ijodiy sinf, inson kapitali 
va shahar muhitining jozibadorligi bilan bog‘laydi. Uning ta’kidlashicha, moliyaviy markazlar faqat 
moliyaviy infratuzilma bilan emas, balki yashash sifati, madaniyat, texnologiya va ijodiy muhit bilan 
ham raqobatlashadi. Asosiy e’tibor – moliyaviy markazlarda innovatsion muhit va yashash darajasi 
yuqori bo‘lishi kerak [2].

Globalizatsiya bo‘yicha tadqiqotchi, “Global Cities” asari muallifi Saskia Sassen global moliyaviy 
markazlarni xalqaro kapital, axborot va xizmatlar oqimini boshqaradigan yadro nuqtalar sifatida 
baholaydi. U global shaharlarning o‘rnini belgilovchi mezon sifatida moliyaviy xizmatlar darajasi va 
ularning boshqa hududlarga bo‘lgan ta’sirini ko‘rsatadi. Asosiy e’tibor moliyaviy markazlar nafaqat 
milliy, balki global iqtisodiy tizimga ham ta’sir ko‘rsatadi [3].

Douglas W. Arner Kong universiteti professori bo‘lib, u Hongkong moliyaviy markazini 
baholashda regulyator muhit, fintech texnologiyalarining rivojlanishi va xalqaro moliyaviy hamkorlikni 
alohida ta’kidlaydi. Uning fikricha, tez o‘zgarayotgan raqamli moliyaviy xizmatlar va regulyatorlarning 

moslashuvchanligi markazlarning barqaror o‘sishida hal qiluvchi rol o‘ynaydi. Asosiy e’tibor moliyaviy 
innovatsiyalar va texnologiyalarni qamrab olgan baholash yondashuvlariga ehtiyoj bor [4].

T A D Q I Q O T  M E T O D O L O G I YA S I
Ushbu tadqiqotda global moliyaviy markazlarni baholash mexanizmini o‘rganish uchun 

kombinatsiyalashgan yondashuv (miqdoriy va sifatli tahlil) qo‘llanildi.

T A H L I L  V A  N A T I J A L A R
Global moliyaviy markazlar o‘rtasidagi raqobatni tahlil qilish va baholashning tarixiy ildizlari 

XX asrning oxiriga borib taqaladi. Aynan shu davrda xalqaro moliya bozorlarining o‘sishi va global 
savdoning kuchayishi moliyaviy markazlar o‘rtasidagi raqobatni yanada keskinlashtirdi. Bu jarayonda 
investorlar va moliyaviy tashkilotlar uchun qaysi markazlar iqtisodiy va siyosiy jihatdan barqaror 
hamda qulay ekani aniqlanishi zaruratga aylandi.

Global Financial Centres Index (GFCI) 2007-yilda Z/Yen Group tomonidan ishlab chiqilgan 
bo‘lib, global moliyaviy markazlar reytingini tuzish bo‘yicha eng muhim tizimlardan biri hisoblanadi. 
GFCI indeksining yaratilishidagi asosiy maqsad – moliyaviy markazlarni o‘zaro solishtirish, ularga 
investitsiya jalb qilish salohiyatini baholash va eng jozibador markazlarni aniqlashdir.

GFCI’ning dastlabki nashridan so‘ng indeksda qatnashuvchi markazlar soni va tahlil mezonlari 
bosqichma-bosqich kengayib bordi. Bugungi kunda GFCI reytingi nafaqat iqtisodiy o‘sishni, balki 
texnologik rivojlanish, infratuzilma, inson kapitali va xalqaro obro‘ kabi ko‘plab omillarni ham inobatga 
oladi.

GFCI har yili yangilanadi va hozirda dunyo miqyosidagi eng muhim moliyaviy markazlarni 
baholashda asosiy vositalardan biri hisoblanadi. Reytingda doimiy yuqori o‘rinlarni egallab kelayotgan 
shaharlar – London, Nyu-York, Singapur va Gonkong – moliyaviy barqarorlik hamda innovatsion 
imkoniyatlari bilan ajralib turadi. Shu bilan birga, Shenzhen, Shanxay va Dubay kabi yangi markazlar 
ham tez sur’atlarda rivojlanib, global iqtisodiy tizimda o‘z o‘rnini mustahkamlab bormoqda.

Mazkur reyting tizimi moliyaviy markazlar raqobatini kuchaytirgan va ularni baholashda yanada 
kompleks va dolzarb yondashuvlarni shakllantirishga olib kelgan. GFCI tizimi global investitsiyalarni 
jalb qilishda, moliyaviy barqarorlikni ta’minlashda va moliyaviy markazlar o‘rtasidagi sog‘lom raqobatni 
rag‘batlantirishda hal qiluvchi rol o‘ynaydi [5].

Global Financial Centres Index (GFCI) – moliyaviy markazlarni baholovchi xalqaro reyting 
bo‘lib, har yili ikki marotaba e’lon qilinadi. U dunyoning eng nufuzli moliyaviy shaharlari o‘rtasidagi 
raqobatbardoshlik darajasini belgilab beradi. GFCI reytingi ikki asosiy manba asosida shakllantiriladi:

1. Obyektiv ko‘rsatkichlar – iqtisodiy va ijtimoiy-statistik ma’lumotlar (Jahon banki, BMT, OECD, 
XIMF va boshqa manbalar asosida);

2. Subyektiv baholash – moliyaviy soha mutaxassislari tomonidan to‘ldirilgan so‘rovnomalar 
asosida shakllanadigan fikrlar.

Baholash quyidagi mezonlar asosida amalga oshiriladi:
- Biznes muhiti – qonunchilik, soliq siyosati, tartibga solish darajasi;
- Moliyaviy sektorning rivojlanganligi – xizmatlar turlari, innovatsion salohiyat;
- Infratuzilma – texnologik, aloqa va transport imkoniyatlari;
- Inson kapitali – malakali kadrlar mavjudligi, ta’lim darajasi;
- Xalqaro obro‘ – brend, imij, ishonchlilik darajasi.
GFCI reytingida yuqori o‘rinlarni muntazam egallab kelayotgan markazlarga Nyu-York, London, 

Singapur, Gonkong va San-Fransisko kabi shaharlar kiradi. Bu moliyaviy markazlar nafaqat moliyaviy 
imkoniyatlari, balki qulay biznes muhiti, rivojlangan infratuzilma va tartibga solish yondashuvlari bilan 
ajralib turadi.

Mazkur baholash tizimi global investorlar, siyosatchilar va moliyaviy tashkilotlar uchun ishonchli 
axborot manbai hisoblanadi. Chunki u sarmoya kiritish uchun qulay hududlarni aniqlashda yordam 
beradi va moliyaviy markazlar o‘rtasidagi raqobat muhitini sog‘lomlashtiradi.

GFCI natijalari moliyaviy markazlar o‘rtasidagi raqobatni yaqqol ko‘rsatadi. Ayrim shaharlar, 
xususan, Singapur va Shenzhen, yuqori texnologik infratuzilma va innovatsion moliyaviy xizmatlarni 
rivojlantirish orqali reytingda yuqori o‘rinlarni egallashga muvaffaq bo‘lmoqda.

Tahlillar shuni ko‘rsatadiki, dunyoning yetakchi moliyaviy markazlari global moliya tizimida 
barqarorlikni saqlab qolishda davom etmoqda. Bu esa jahon iqtisodiy siyosatiga bevosita ta’sir 
ko‘rsatmoqda.

GFCI reytingi mamlakatlar va shaharlar uchun strategik qarorlar qabul qilishda muhim vosita 
bo‘lib xizmat qiladi. U iqtisodiy siyosatni belgilash, sarmoya jalb qilish strategiyalarini ishlab chiqish 
va moliyaviy infratuzilmani rivojlantirishga yo‘naltirilgan chora-tadbirlarni shakllantirishda keng 
qo‘llaniladi.

Global moliyaviy markazlarning rivojlanishi va o‘zgarishlari doimiy ravishda monitoring qilinadi. 
GFCI tahlillari shuni ko‘rsatadiki, ayrim markazlar o‘z infratuzilmasini yangilash, huquqiy va iqtisodiy 
barqarorlikni mustahkamlash orqali reytingdagi pozitsiyalarini yaxshilayapti. Boshqa tarafdan esa, 
ba’zi markazlar iqtisodiy inqirozlar yoki siyosiy noaniqliklar tufayli o‘z mavqeyini yo‘qotmoqda.

Masalan, Londonda Brexit jarayonining moliyaviy markaz sifatidagi ta’siri sezilgan bo‘lsa-da, 
Buyuk Britaniya hukumati tomonidan sarmoyalarni jalb qilish va moliyaviy sektorni modernizatsiya 
qilishga qaratilgan choralar bu salbiy o‘zgarishlarni kamaytirishga yordam berdi. Xitoyning Shenzhen 
va Shanxay shaharlari esa iqtisodiy o‘sish va texnologik innovatsiyalar asosida yangi global moliyaviy 
markazlar sifatida maydonga chiqmoqda.

Hozirgi kunda moliyaviy markazlar reytingiga yangi texnologiyalar, xususan, blokcheyn va sun’iy 
intellekt sezilarli ta’sir ko‘rsatmoqda. Ushbu texnologiyalar moliya sohasida yangi imkoniyatlar yaratib, 
kriptovalyutalar, raqamli banklar va fintech kompaniyalarning rivojlanishiga zamin yaratmoqda.

Masalan, Singapur va Gonkong fintech sohasida yetakchilikni mustahkamlab, reytingda sezilarli 
darajada yuqori o‘rinlarga ko‘tarildi. Bunday texnologik innovatsiyalar moliyaviy xizmatlar bozorini 
kengaytiradi, raqobatni kuchaytiradi hamda moliyaviy markazlarni sarmoyadorlar uchun yanada 
jozibador qiladi.

Moliyaviy markazlar reytingini belgilovchi yana bir muhim omil – ijtimoiy va siyosiy barqarorlikdir. 
O‘zbekiston kabi rivojlanayotgan davlatlarda moliyaviy markazlar uchun yangi imkoniyatlar yuzaga 
kelmoqda, biroq bu jarayon siyosiy va ijtimoiy barqarorlikni ta’minlashni talab qiladi. Har qanday 
beqarorlik investitsiya muhiti va reyting salohiyatiga salbiy ta’sir ko‘rsatishi mumkin.

GFCI va boshqa reyting tizimlari asosida olib borilgan tahlillar shuni ko‘rsatmoqdaki, kelgusi yillarda 
Singapur, London, Nyu-York va Gonkong kabi yetakchi moliyaviy markazlar o‘z pozitsiyalarini saqlab 
qolishlari kutilmoqda. Shu bilan birga, Dubay, Shenzhen va Mumbay kabi yangi va rivojlanayotgan 
markazlar ham raqobatni kuchaytirishi mumkin.

Yangi texnologiyalar, jumladan, fintech va kriptovalyutalar global moliyaviy markazlar reytingini 
yangilab bormoqda. Bu jarayon global iqtisodiy integratsiya va sarmoya oqimlarini yangi shaklda 
tashkil etish imkonini beradi. Shu bilan birga, siyosiy va ijtimoiy barqarorlik omili kelajakda moliyaviy 
markazlarning muvaffaqiyati uchun hal qiluvchi ahamiyat kasb etadi [6].

X U L O S A  V A  T A K L I F L A R
Global moliyaviy markazlarni baholash mexanizmi, xususan Global Financial Centres Index 

(GFCI), dunyo bo‘ylab moliyaviy markazlarning raqobatbardoshligini va ularning global iqtisodiy 
tizimdagi o‘rnini aniqlashda muhim vosita hisoblanadi. Tahlil natijalari shuni ko‘rsatmoqdaki, 
moliyaviy markazlar o‘rtasida raqobat tobora kuchaymoqda. Ba’zi yangi markazlar esa reytingda 
yuqori o‘rinlarni egallashga muvaffaq bo‘lmoqda.

Moliyaviy sektorni innovatsion texnologiyalar bilan rivojlantirish, shuningdek, siyosiy va iqtisodiy 
barqarorlikni ta’minlash moliyaviy markazlar muvaffaqiyatining asosiy omillari bo‘lib qolmoqda. GFCI 
kabi reytinglar sarmoyadorlar va siyosatchilar uchun yo‘naltiruvchi vosita sifatida xizmat qiladi. 
Ular global investitsiya strategiyalarini shakllantirishda, moliyaviy markazlar tanlovida va iqtisodiy 
siyosatni ishlab chiqishda asos bo‘lib xizmat qiladi.

Kelajakda global moliyaviy markazlarni baholash tizimini takomillashtirish orqali nafaqat raqobat 
muhitini kuchaytirish, balki iqtisodiy barqarorlikni mustahkamlash va xalqaro sarmoya oqimlarini 
samarali boshqarish imkoniyati ham kengayadi.

